
A.L. 207 tal-2021

ATT DWAR IS-SAĦĦA PUBBLIKA
(KAP. 465)

Regolamenti tal-2021 dwar Attivitajiet Sportivi

BIS-SAĦĦA tas-setgħat mogħtija bl-artikolu 26 tal-Att dwar is-
Saħħa Pubblika, il-Ministru responsabbli għas-saħħa pubblika, wara
konsultazzjoni mas-Suprintendent għas-Saħħa Pubblika, għamel dawn
ir-regolamenti li ġejjin: 

Titolu u bidu 
fis-seħħ.

1. (1)  It-titolu ta’ dawn ir-regolamenti hu r-Regolamenti
tal-2021 dwar Attivitajiet Sportivi. 

(2) Dawn ir-regolamenti għandhom jidħlu fis-seħħ fl-10 ta’
Mejju 2021.

Eżerċizzju 
fiżiku u sport 
rikrejattiv.
L. S. 465.51.

2. Eżercizzju fiżiku u sport rikrejattiv huwa permissibbli jsir
individwalment jew bejn dak in-numru ta’ persuni kif stabbilit fir-
Regolamenti dwar in-Numru ta’ Persuni fi Spazji Pubbliċi u skont l-
istandards maħruġa mis-Suprintendent għas-Saħħa Pubblika.

Taħriġ ta’ sport 
bla kuntatt.

Kap. 455

3. It-taħriġ ta’ sport bla kuntatt huwa permissibbli u jista’ jigi
organizzat, skont l-istandards maħruġa mis-Suprintendent għas-Saħħa
Pubblika, minn persuna, assoċjazzjoni ta persuni, soċjetajiet ċivili jew
kummerċjali, jew xi entità oħra rikonnoxuta bil-liġi reġistrata fir-
Reġistru ta’ Persuni Sportivi taħt l-artikolu 35 tal-Att dwar l-Isport:

Iżda spettaturi ma jistgħux jattendu għal dawn is-
sessjonijiet ta’ taħriġ.

Sport, ta’ 
kuntatt jew bla 
kuntatt, ta’ 
livell għoli.

Kap. 455. 

4. (1) Dawk il-kategoriji ta’ sport, ta’ kuntatt jew bla
kuntatt, ta’ livell għoli jew professjonali speċifikati fl-istandards
maħruga mis-Suprintendent għas-Saħħa Pubblika huma permissibbli u
jistgħu jiġu organizzati skont il-miżuri u kondizzjonijiet stabbiliti fl-
istess l-istandards minn persuna, assoċjazzjoni ta persuni, soċjetajiet
ċivili jew kummerċjali, jew xi entità oħra rikonnoxuta bil-liġi,
reġistrata fir-Reġistru ta’ Persuni Sportivi taħt l-artikolu 35 tal-Att
dwar l-Isport:

Iżda spettaturi ma jistgħux jattendu għat-taħriġ,
kompetizzjonijiet, kampjonati jew avvenimenti oħra sportivi,
organizzati fir-rigward tal- attivitajiet tal-sport permissibbili taħt dan
ir-regolament.

(2) Kwalunkwe attivitá tal-isport li taqa’ taħt dan ir-regolament
tkun teħtieġ l-approvazzjoni ta’ SportMalta wara li titressaq
applikazzjoni għal dan il-għan, skont il-forma preskritta fl-Iskeda,
mill-persuna, assoċjazzjoni ta’ persuni, soċjetà ċivili jew kummerċjali,
jew entità oħra rispettiva, kif speċifikat fis-subregolament (1).

Standards. 5. Kwalunkwe faċilità sportiva, pixxina nazzjonali jew
stadium għandha taderixxi ma’ standards stabbiliti mis-Superintendent
għas-Saħħa Pubblika. 

Penali. 6. Kull persuna li tonqos milli tosserva d-dispożizzjonijiet ta’
r-regolament 2 tkun ħatja ta’ reat u teħel, meta tinstab ħatja, penali ta’
mitejn euro (€200) għal kull darba mill-okkażjonijiet li dawn ir-
regolamenti jiġu miksura:

Iżda jekk ir-reat jiġi ammess u l-penali tiġi mħallsa qabel
ma jibdew il-proċeduri quddiem il-Kummissarju tal-Ġustizzja, il-
penali applikabbli għandha tkun imnaqqsa għal mitt euro (€100).

Penali. 7. Kull persuna, assoċjazzjoni ta persuni, soċjetà ċivili jew
kummerċjali, jew entità oħra rikonnoxuta bil-liġi kif speċifikat fir-
regolament 3 u r-regolament 4 li tkun responsabbli għall-
organizzazzjoni ta’ attività bi ksur tar-regolament 3 jew ir-regolament
4, tkun ħatja ta’ reat u teħel, meta tinstab ħatja, penali ta’ sitt elef euro
(€6,000) għal kull okkażjoni li tikser l-istess regolamenti.

Tħassir u 
riżervi.
L. S. 465.62.

8. Ir-Regolamenti dwar Attivitajiet Sportivi Organizzati
għandhom jiġu mħassra:

Iżda r-Regolamenti dwar Attivitajiet Sportivi Organizzati
għandhom jibqgħu fis-seħħ għall-finijiet ta’ kull att, deċiżjoni, azzjoni
jew proċeduri meħuda fir-rigward ta’ xi ksur ta’ dawn l-istess
regolamenti.

SKEDA
(Regolament 5)

Formola sabiex isir sport, ta’ kuntatt jew bla kuntatt, 
ta’ livell għoli jew professjonali

Dixxiplina Sportiva

Isem tal-persuna, 
assoċjazzjoni, soċjetajiet, 
jew entità 

Isem u Kunjom Include names of all athletes that form part of a team

Avveniment/i fejn 
irrapreżenta l-Malta minn 
Marzu ta’ 2019: 

Livell tal-avvenimenti: 
Logħob tal-Pajjiżi ż-Żgħar tal-Ewropa/Ewropej/
Mondjali/Commonwealth/Olimpjadi

Avveniment/i li huwa 
rreġistrat fih sabiex 
jirrapreżenta l-Malta:

Livelli tal-Avvenimenti 
imsemmija fejn ħa 
jirrapreżenta l Malta:

Logħob tal-Pajjiżi ż-Żgħar tal-Ewropa /Ewropej/
Mondjali/Commonwealth/Olimpjadi

Post ta’ Taħriġ:

